
Euskara lan mundura: 

Euskadiko Langile Komisioen konpromisoak eta lan ildoak

Sarrera:

Euskadiko Langile Komisioek 2003an diseinatu zuten beren lehen euskara plana, baina lehenagotik ere egina zuen lan pixka bat, euskalduntze ikastaroak antolatuz eta errotulazioa bi hizkuntzetan jarriz. 2004an Euskadiko Langile Komisioen 8. kongresua burutu zen, eta bertan euskarari buruzko ponentzia aurkeztu zen. Horrela, onarpena eta adostasuna lortu ziren euskararen babesari erabateko bultzada emateko. 

Hona hemen ponentzia hartan adostutako neurrietako batzuk:
- “Konfederazioko Batzorde Eragileak bere baitako kide bat izendatuko du Euskara Planen jarraipena egiteko eta Euskara Batzordea dinamizatzeko”.
- “Euskadiko Langile Komisioetako Euskara Batzordeak urtero ekimenak proposatuko ditu sindikatu barruan eta kanpoan hizkuntz normalkuntzan sakontzeko.”
-“Arduradun karguetan eta kontratatu berrietan euskara ezagutzea balioetsiko da. Konfederazioko zuzendaritzetan eta federazio bakoitzean euskaldun baten presentzia bermatu behar da, bozeramaile lanetan euskarazko ahozko komunikazioa ziurta dadin.”
Sindikatuaz kanpoko ekimenei dagokienez, 2004an Kontseiluak Euskararen aldeko Akordio Soziopolitikoa bultzatu zuen. Euskadiko Langile Komisioak prest agertu ziren akordioa sinatzeko, baina bizi dugun frentismo sindikala ikusita, aldez aurreko bilera pare bat eskatu genuen, lagundu behar zutenen artekoa. Gure eskaerari ezezkoa eman zioten, ordea. Baina Langile Komisioen iritziz akordioek lan giro bateratua eskatzen dute, arazoak gainditu ahal izateko.
2006an enpresetan euskararen erabilera bultzatzeko Lankidetza Akordio Markoa sinatu genuen sindikatuok, enpresek eta Eusko Jaurlaritzak.  Testuak jasotzen duen moduan, Jarraipen Batzordea eratu zen, eta bilerak burutu dira bi urte hauetan.
 Akordio horren ildotik, gure sindikatuak bere ekarpen apala egin nahi du, eta horretarako hainbat lan ildo ezarri ditu. Jarraian lan ildo horien berri emango dizuegu.
1. ETXE BARRUKO LANA
Euskadiko Langile Komisioak bigarren euskara plana garatzen ari dira. 2004an sindikatuko hainbat langile euskalduntze prozesuan murgildu ziren, eta trebakuntza saioak ere egin dira euskaldunekin.
Euskara planaren barruan barne eta kanpo harremanak bi hizkuntzetan burutzeko neurriak hartu dira, hala nola errotulazioa aldatzea, sindikalgintzaren inguruko agiriak bi hizkuntzetan jartzea, federazio bakoitzean euskararen erabilera ziurtatuko duten kideak egotea, eta abar. 

Euskararen Eguna ere sindikatuaren ospakizun egutegian sartu dugu, eta urtero horren inguruan ekitaldiren bat antolatzen dugu: jardunaldia dela, bazkaria dela, kanpaina...

1. SENTIKORTZEA

Sindikatu barruko eta, oro har, enpresetako langileak sentikortzea da hizkuntz normalkuntzako ekintza ardatzetako bat. Sentikortzea jarrera jakin batera bultzatzea da, kasu honetan euskararen aldeko jarrera. Hala, langileak eta enpresariak neurri batean edo bestean euskararen erabileran parte hartzeko moduan egongo dira.

Jakina, testuinguruak lagunduta egin behar da, eta horretarako enpleguaren inguruko arazoak ezabaturik egon behar dira. Ezin zaio sentikortze lanari ekin lanpostu bat jokoan dagoenean. 

Sentikortzearen bidez euskararen aurkako jarrerak edo jarrera epelak neutralizatzea lortzen dugu. Gainera, hizkuntz normalkuntzan bai euskaldunek bai erdaldunek parte hartzea ahalbidetzen du.

Helburua lortzeko, Euskararen aldeko kanpainak burutu ditugu, batez ere langile erdaldunei zuzenduak. Langileei azaldu euskara denontzako onura dela.

Enpresariei idatzizko eskaerak egin zaizkie, euskara plana abian jartzeko eskatuz.
2. ERREGULAZIOA

Hizkuntz normalkuntzan lagunduko duen beste baliabide bat hizkuntzaren inguruko neurriak erregulatzea dugu. Gure esparruari dagokionez,  negoziazio kolektiboa da markorik egokiena. 

Egia da tresna hau ez dagoela gure esku bakarrik, baina  saio apur batzuk egin ditugu hizkuntz erabilera erregulatzeko:

Sektoreko eta enpresako zenbait lan hitzarmenetan hizkuntz normalkuntzaren inguruko artikuluak adostu ditugu. Hori dagoeneko egiten bada ere, zenbaitetan modu traketsean jasotzen da, hizkuntz normalizazio oso bati biderik eman gabe. Adibidez, lan hitzarmen batzuetan euskaltegiko matrikulak ordainduko direla jasotzen da, besterik gabe (eta hori neurri positiboak direnean, aurkakorik ere ikusi izan baitugu).
Beraz, euskara plana eratu eta gauzatzeko zein neurri hartuko den hitzartu eta jasotzea da helburua. 
Sindikatuak etengabe langileekin hartu-emanetan daudenez, garrantzitsua da erakunde horiek baliabideak izatea komunikazioa euskaraz garatzeko. Adibidez, enpresa batzordeari eta atal sindikalei zuzenketa edo itzulpen zerbitzua eskaintzea. Hau ere enpresekin negoziatu eta  lan hitzarmenetan jasotzea nahi dugu.
3. KOMUNIKAZIOA
Edozein alorretan gertatzen den moduan, helburuen lorpena eraginkorragoa da alde guztiek elkarlanean jarduten dutenean. Euskararen erabilera bultzatzeko ere ezinbestekoa da alde guztiok zer nahi dugun eta nola lortuko dugun aztertzea. Horregatik, Langile Komisioak eragile ezberdinek osatutako ekimen orotan parte hartzen saiatzen dira, eta bere esku dagoen informazioa helarazi:
-Langileei euskara plana zer den azaltzeko jardunaldia antolatu genuen iaz.
-Gutunak bidali ditugu diru-laguntza deialdien berri emateko.
-Euskara plana bultzatu nahi zuten delegatuei informazioa eta aholkua eman diegu eman beharreko urratsen inguruan.

